Mavzu: «Odob salomdan boshlanadi»
Maqsad: a) ta'limiy — odobnoma darslarining maqsad va vazifalari, odob tushunchasi, salomlashish va uning turlari;
b) tarbiyaviy — o'quvchilarda salomlashish ko'nikmasini hosil qilish.

Uslub: Bayon etish, savol-javob.

Jihoz: «Odobnoma» darsligi, Husayn Voiz Koshifiy asari, «Kim bilan do'stlashish kerak?", axloq – odobga oid hadis namunalari, kitoblar, qo'shiqli magnit tasmalari.

Darsning borishi
I. Darsni tashkil etish.
II. Kirish suhbati.
Aziz bolajonlar, bugundan boshlab biz siz bilan odobnoma darslarini o'ta boshlaymiz. Bu darslarda odob – axloq me'yorlari, tevarak – atrofdagi kishilar bilan qilinadigan muomala, o'zbek milliy urf – odatlarimiz, rasm – rusum, an'analarimiz, ma'naviy merosimizdan ayrim namunalar, ona – Vatanimizga muhabbat, maftunkor tabiatimizni asrash kabi bilimlarni olamiz.

Odob tushunchasi kengdir. Deylik, siz o'zingizni tutishingiz, atrofingizdagi kishilarga muomalangiz, buyum, qushlar, hayvonlar, qo'yingki, jonli va jonsiz tabiatga munosabatingiz kabilarning hammasi odob tarozusi bilan o'lchanadi. 
Sizdan ushbu darslarda beriladigan saboqlarni yaxshi o'rganib, olgan bilimlaringizni hayotingiz davomida qo'llash, qo'llay bilish talab etiladi.

III. Yangi mavzu ustida ishlash.

Bugungi mavzuimiz «Odob salomdan boshlanadi», deb ataladi. Qani aytingchi, kishilar bir – birlari bilan qachon va nima uchun salomlashadilar? (O'quvchilar o'z tushunchalari doirasida savolga javob beradilar).

Ha, barakalla. Demak, kishining odobi uning salomidan bilinadi. Salom – alik odamning tarbiyalilik ko'zgusidir, ichki madaniyati belgisidir. Turli xalqlar o'z urf – odatlari, sharoiti, tarixidan kelib chiqqan holda turlicha salomlashadilar. 
Masalan, Yevropa xalqlari bosh kiyimini yechib so'rashadi. Bu «Men sen bilan do'st bo'laman» degan ma'noni anglatar ekan. Hindistonliklar kaftlarini juftlab, peshonaga tekkizadilar hamda «Namaste» deyishadi. Bu «bosh omon bo'lsa, hamisha siz bilan birga bo'lamiz» degani ekan. 
Xitoyliklar «Chifan – iya – ma», ya'ni «Sen bugun ovqatlandingmi?», «Qorning to'qmi?» deb so'rashsalar, tibetliklar bir – birlariga qarab tillarini chiqarib iljayishar ekan. Ularda til chiqarish ziynat, nazokat sanalar emish.

O'zbeklarda salomlashishning 20 dan ortiq turi bor. Shulardan biri qo'lni ko'ksiga qo'yib, salomlashish (darslik, 4 – bet): «Assalomu alaykum» - «Sizga tinchlik salomatlik tilayman», javob «Vaalaykum assalom» — «Sizga ham tinchlik, salomatlik tilayman» demakdir (Darslikdagi rasmlar sharhlanib, shu asosda suhbat o'tkaziladi).

IV. Dam olish lahzasi (musiqa jo'rligida harakatlar).
V.  Qo'shimcha adabiyotlar bilan ishlash.
Husayn Voiz Koshifiydan quyidagilar o'qib beriladi.

Salomlashish odobi
Salom salomatlik ma'nosini ifodalaydi. Agar sendan necha mavridda salomlashish kerak, deb so'rasalar, yetti holatda, deb javob bergin. Avvalo, yoru do'stlarni, aka – ukalarni ko'rganda salomlashish kerak. Ikkinchi, jamoat joylariga borganingda salom berishing lozim. Uchinchi, biror xonadonga borsang, u yerga salom berib kirgin. To'rtinchi, bir yerda jam bo'lib o'tirgan kishilar davrasiga kirsang salomlashgin. Kishilar huzuridan turayotganingda ham salomla-shishni unutma, uni vidolashish (xayru xush) salomi deyiladi. Oltinchi, maqbaraga, qabristonga borsang, salom ber. Yettinchi, o'z xonadoningga kirganingda ham oila a'zolaringga salom berishni kanda qilma. Otliq piyodaga, turgan odam o'tirganlarga salom berishi lozim.

Kichiklar kattalarga, yolg'iz odam jamoat bo'lib turganlarga salom beradi. Salom berayotgan kishi ochiq chehrali bo'lishi darkor. Imo – ishora bilan emas, ovoz chiqarib salomlashish kerak.

Axloq – odobga oid hadis namunalaridan o'qib beriladi:

«Salom — Tangrining yerdagi ismlaridan biridir. Bir – birlaringiz bilan salomlashib yuringlar. Zero, mo'min kishi odamlar oldidan o'tib borayotib, ularga salom bersa, ular ham alik olishsa, ularga salomni eslatgani uchun bir daraja ko'p savobiga erishadi. Mabodo alik olishmasa, unga baribir, ulardan yaxshiroq va afzalroq zotlar, ya'ni farishtalar alik olishadi».

«Bir – birlaringiz bilan salomlashib yuringlar. Shunda o'rtalaringizda mehru muhabbat uyg'onur».

VI. Qo'shiq o'rganish.
«Salom bergan bolalar» qo'shig'i o'rgatiladi (P. Mo'min she'ri, N. Norxo'jayev musiqasi).

Salom bergan bolaning o'zi odobli, 
Kulib turgan yuzlari go'yo oftobli.

Naqorat:

Salom berish – bu 
A'lo alomat, 
Salom berganlar
Bo'ling salomat.

Salom bergan bolaning darsi doim «besh», 
Maktab, uyda, ko'chada yaxshilarga esh.

Naqorat:

Salom bergan bolaning yuragi sog'lom. 
Barcha salom berganga
Bir olam salom.

Naqorat:

VII. O'tilganlarni mustahkamlash,           savol – javoblar.

VIII.  Uyga vazifa.
1 – sinfda uyga vazifa berilmaydi, biroq qo'shiqni o'rganib kelish topshiriladi.

